
Abstrak 
 
Peningkatan populasi warga emas dilihat membawa kepada keperluan pemanduan kenderaan bagi mengekalkan mobiliti dan meningkatkan penyertaan sosial dan kualiti hidup mereka. Namun, pemanduan warga emas sering dikaitkan dengan peningkatan risiko kemalangan sama ada bagi pemandu, mahupun pengguna jalan raya yang lain. Objektif artikel ini adalah untuk meneliti keupayaan memandu warga emas dengan mengambil kira hubungannya terhadap faktor sosio-demografi, iaitu faktor umur, jantina, masalah kesihatan, dan status pekerjaan. Kaedah tinjauan menggunakan pendekatan campuran, iaitu tinjauan soal selidik melibatkan 644 orang responden (warga emas berumur 60 tahun ke atas). Kajian ini juga menemu bual lima orang informan untuk menyokong dapatan kajian. Analisis data menggunakan pendekatan deskriptif dan inferensi seperti peratusan, analisis taburan silang, dan analisis Khi-Kuasa Dua. Penemuan utama memperlihatkan bahawa  faktor umur (X2=49.766a, k < .05), jantina (,X2=82.418a, k < .05) kesihatan (X2=28.238a, k <  .05), dan status pekerjaan (X2=64.151a, k < .05) mempunyai pengaruh yang signifikan terhadap keupayaan memandu warga emas. Oleh itu, pemboleh ubah demografi ini boleh dijadikan panduan kepada pihak berkepentingan untuk merancang strategi dan dasar berkenaan penilaian kompetensi pemanduan, khususnya melibatkan kelayakan pemilikan lesen memandu dalam kalangan warga emas.

Driving Competency among the Elderly in Sabah

Abstract
 
The rising trend of the elderly population is also seen to lead to an increase in the number of elderly people who drive. This is because driving is one of the factors that can increase social participation and the quality of life of the elderly. However, elderly driving is often associated with an increased risk of accidents for drivers and other road users. The objective of this article is to examine the driving ability of the elderly by considering its relationship to socio-demographic factors, namely age, gender, health problems, and employment status. The survey method uses a mixed approach, a questionnaire survey involving 644 respondents (seniors aged 60 and over). This study also interviewed five informants to support the findings of the study. Data analysis uses descriptive and inferential approaches such as percentages, cross-distribution analysis, and Chi-Square analysis. The main findings show that the factors of age (X2=49.766a, k < .05), gender (X2=82.418a, k < .05), health problems (X2=28.238a, k < .05), and employment status (X2 =64.151a, k < .05) has a significant influence on the driving ability of the elderly. Therefore, these demographic variables can be used as a guide for stakeholders to plan strategies and policies regarding the assessment of driving competence, especially involving the qualification of driving license ownership among the elderly.

Pengenalan 

Pada era globalisasi ini, pengangkutan merupakan salah satu keperluan penting bagi mengekalkan dan melancarkan mobiliti seseorang individu, termasuklah golongan warga emas. Menurut De Jong dan Brouwer (2012), mobiliti merupakan salah satu aspek utama untuk meningkatkan kualiti hidup rakyat, yang merangkumi pelbagai dimensi seperti perumahan, pengangkutan, aktiviti pekerjaan, dan interaksi sosial. Bagi golongan warga emas, pemanduan adalah salah satu faktor penting untuk meningkatkan kualiti hidup dan kebebasan berkaitan kehidupan sosial dan pekerjaan mereka (Karthaus & Falkenstein, 2016). Seiring dengan peningkatan usia penduduk, bilangan pemandu yang lebih tua juga dilihat semakin meningkat. Dalam hal ini, keperluan perjalanan warga emas lebih besar daripada golongan muda kerana mereka lebih banyak masa untuk aktiviti di luar rumah dan memerlukan lebih banyak perkhidmatan sosial dan penjagaan kesihatan (Fatima & Moridpour, 2019). Oleh itu, populasi warga emas yang semakin meningkat dilihat memberi tekanan dan cabaran kepada sesebuah negara dalam memastikan keperluan pengangkutan golongan warga emas dapat dipenuhi. 
Menurut Karthaus dan Falkenstein (2016) perkembangan populasi warga emas membawa kepada peningkatan bilangan warga emas yang kekal memandu dan mendorong peningkatan  penggunaan kenderaan individu di jalan raya (Ibrahim et al., 2022; Zhu et al., 2022). Bahrampouri et al. (2021) menyatakan bahawa memandu merupakan simbol harga diri dan kebebasan warga emas untuk meningkatkan penyertaan sosial dan kualiti hidup golongan tersebut. Bagi warga emas yang tidak lagi menjadi sebahagian daripada tenaga kerja utama, pengangkutan adalah satu cara untuk mengekalkan ikatan sosial. Oleh itu, warga emas memandu untuk memenuhi keperluan asas dan sosial mereka seperti mendapatkan bekalan makanan, mendapatkan perlindungan penjagaan kesihatan dan melakukan aktiviti sosial mereka (Rosli et al., 2020).
Namun pemanduan warga emas sering dikaitkan dengan peningkatan risiko kemalangan bagi pemandu dan pengguna jalan raya yang lain (Bahrampouri et al., 2021). Hal ini kerana kemalangan kereta yang melibatkan pemandu warga emas telah meningkat dengan ketara sejak beberapa tahun kebelakangan ini (Dellinger et al., 2002; Hu et al., 2000; Langford & Koppel, 2006; Ebnali et al., 2016). Misalnya, di Amerika Syarikat seramai 236,000 orang telah dirawat di jabatan kecemasan akibat kemalangan kereta yang melibatkan pemandu warga emas (The DriveSafety Team, 2017). Statistik nahas jalan raya tahunan yang dikeluarkan oleh Polis Diraja Malaysia (PDRM) sepanjang tahun 2000–2020 juga menunjukkan pemandu kenderaan dan penunggang motosikal golongan berusia lebih 60 tahun merupakan penyumbang terbesar (67.3%) dalam nahas jalan raya di Malaysia (Ibrahim et al., 2022).
Peningkatan pemandu yang lebih tua telah meningkatkan risiko kemalangan maut di jalan raya, kerana keupayaan fizikal dikatakan semakin berkurangan seiring dengan peningkatan umur (Dotzauer et al., 2013). Kira-kira 58% daripada populasi yang semakin tua akan mengalami beberapa bentuk ketidakupayaan (Pirkl, 1994; Shaheen & Niemeier, 2001). Menurut Ho (2016), memandu kenderaan sendiri adalah mencabar bagi warga emas kerana mereka mungkin mengalami perubahan fizikal tertentu yang boleh memberi kesan kepada pergerakan seperti memusing kepala mereka untuk melihat kenderaan dari arah depan atau membrek kereta mereka dengan selamat. Kajian Jeong et al. (2023) mendapati warga emas mengalami kesukaran semasa memandu dari segi penglihatan yang berkurangan, kehilangan pendengaran, kelajuan tindak balas lengan/kaki berkurangan, penurunan pertimbangan keadaan jalan raya seperti isyarat dan persimpangan, dan penurunan rasa kelajuan. Realistiknya, keadaan kesihatan tubuh badan seseorang individu, khususnya warga emas sememangnya dilihat mempengaruhi kompetensi pemanduan mereka.
Berdasarkan statistik Polis Diraja Malaysia (PDRM),  pemandu berusia 50 tahun ke atas merekodkan kira-kira 2,288 kes (32%) kadar kemalangan bagi negara Malaysia (Rosli et al., 2020). Di samping itu, menurut Jabatan Penyiasatan dan Penguatkuasaan Trafik Persekutuan Malaysia, sebanyak 804 kematian jalan raya tahun lepas (2020), atau 17% daripada jumlah keseluruhan, adalah melibatkan pemandu dan penunggang motosikal melebihi umur 61 tahun (Shahrim, 2021). Keputusan daripada pelbagai statisitik turut menunjukkan bahawa kadar kematian pemandu yang lebih tua (biasanya lebih daripada 70 tahun) adalah lebih tinggi daripada pemandu kumpulan umur yang lain (Evans, 2000; Bahrampouri et al., 2021). 
Warga emas wajar diberi peluang untuk memandu kenderaan sendiri, sekiranya masih berkemampuan. Persoalan ini sering menjadi topik yang dibahaskan pada era ini kerana populasi warga emas saban hari meningkat naik. Seperti yang dijelaskan oleh Jabatan Perangkaan Malaysia dalam siaran akhbarnya pada tahun 2019, menyatakan menjelang tahun 2030, peratusan rakyat Malaysia yang berusia 60 tahun ke atas dijangka akan meningkat kepada 15 peratus (Syahidah, 2020). Dalam pada itu, pihak kerajaan dan perancang polisi perlu bersedia untuk menjamin kesejahteraan kualiti hidup warga emas menerusi usaha mempertingkatkan keupayaan mobiliti mereka (Noor et al., 2021).
Sehubungan dengan itu, kajian ini akan melihat sejauh mana kompetensi pemanduan dalam kalangan warga emas, dengan mengambil kira hubungannya terhadap faktor sosio-demografi, iaitu faktor umur, jantina, masalah kesihatan, dan status pekerjaan. Hasil kajian ini akan mencadangkan langkah bagi mengatasi isu mobiliti dalam kalangan warga emas, khususnya isu melibatkan kemalangan jalan raya disebabkan kompetensi pemanduan warga emas yang semakin menurun.


Ulasan kajian lepas 

Konsep warga emas

Secara umumnya, warga emas merupakan satu aset yang amat berguna kepada negara, kerana mereka memiliki pengalaman luas yang boleh membantu dalam pembangunan negara. Berdasarkan penjelasan Pertubuhan Kesihatan Sedunia (WHO), warga emas didefinisikan mengikut tiga kategori, iaitu peringkat awal (50 – 65 tahun), peringkat pertengahan (65 – 75 tahun), dan peringkat akhir (75 tahun ke atas).  Dalam undang-undang Republik Rakyat China, istilah warga emas merujuk kepada warganegara yang berumur 60 tahun ke atas (Yang, 2023). Dalam konteks negara Malaysia pula, takrifan warga emas adalah berbeza dengan negara maju yang lain, kerana Malaysia mengikut terma yang dikeluarkan oleh Pertubuhan Bangsa-Bangsa Bersatu (PBB), iaitu terdiri daripada individu yang berumur 60 tahun ke atas. Definisi ini adalah berdasarkan "Perhimpunan Dunia Mengenai Penuaan 1982" di Vienna, Austria (Jabatan Kebajikan Malaysia, 2020).

Konsep kompetensi memandu	

Prifti et al. (2017) mendefinisikan kompetensi sebagai tingkah laku yang menghasilkan keputusan yang berjaya melalui gabungan pengetahuan, kemahiran, sikap, dan nilai. Kompetensi juga merujuk kepada satu siri kemahiran dan sifat yang diperlukan oleh individu untuk penyampaian kerja yang berkesan (Botchway et al., 2023). Manakala, Ghorbani (2023) menjelaskan kompetensi individu ialah penerapan pengetahuan, kemahiran, dan kebolehan atau keupayaan individu ke arah mencapai hasil yang diinginkan Oleh itu, dalam konteks kajian ini, kompetensi merujuk kepada kecekapan atau keupayaan individu (warga emas) untuk melaksanakan pelbagai aktiviti harian, termasuklah keupayaan memandu kenderaan sendiri bagi memenuhi keperluan mobiliti mereka. Seperti yang dijelaskan oleh Coughlin (2001), memandu adalah cara pengangkutan yang paling mudah bagi golongan warga emas, kerana ia dapat membantu mereka untuk bergerak dan melakukan perjalanan. Oleh itu, pemilikan lesen memandu mempunyai impak yang besar kepada kualiti kehidupan golongan berusia (Ibrahim et al., 2022).

Faktor yang mempengaruhi kompetensi pemanduan warga emas

Secara umumnya, memandu adalah aktiviti kompleks yang memerlukan kemahiran dan fungsi penglihatan, kognisi dan keupayaan mobiliti yang mencukupi (Albert et al., 2018; Carr, 2000). Umur yang semakin meningkat memberi impak kepada kompetensi pemanduan warga emas.  Cox dan Cicchino (2021) mendapati  pemandu yang berumur 70 tahun ke atas mempunyai kadar kematian kemalangan yang lebih tinggi bagi setiap 1,000 kemalangan berbanding pemandu pertengahan umur (berumur 35-54 tahun).  Kajian Evans (2000) menunjukkan kadar kematian pemandu pada usia 85 tahun ke atas adalah sembilan kali lebih tinggi daripada pemandu pada usia 25 hingga 69 tahun. Rosenbloom (2000) turut menegaskan  warga emas yang telah lanjut usianya jarang memandu berbanding warga emas yang masih di peringkat awal (50 – 65 tahun). Kajian oleh Foley et al., (2002) juga melaporkan 88 peratus warga emas akan kekal memandu sehingga berusia 65 tahun,  namun akan berkurangan kepada 69 peratus apabila usia mencapai 75 tahun.  
		Menurut Bahrampouri et al. (2021), kecekapan memandu mungkin terjejas disebabkan oleh perubahan fungsi yang berkaitan dengan tahap kesihatan individu berkenaan. Albert et al. (2018) menegaskan bahawa  penglihatan, fungsi fizikal, dan keupayaan untuk menaakul dan mengingat, serta beberapa penyakit dan ubat akan menjejaskan kebolehan memandu golongan warga emas. Menurut Kiau (2016), warga emas yang mempunyai masalah kesihatan, lebih cenderung mengalami penurunan keupayaan mobiliti. Misalnya, masalah penglihatan, pendengaran, kekejangan sendi otot, dan reaksi tindak balas yang semakin perlahan, serta penyakit dimensia (nyanyuk) merupakan cabaran terbesar yang akan menjejaskan kemampuan untuk memandu secara signifikan (Ibrahim et al., 2022). Lee dan Bowes (2016) turut menjelaskan bahawa  tahap kesihatan merupakan pertimbangan utama bagi warga emas sebelum melakukan perjalanan. 
		Warga emas akan memandu selama mana mereka berkemampunan untuk memandu sendiri. Namun, keperluan fizikal yang semakin lemah menyebabkan kebergantungan terhadap pemanduan kenderaan semakin kurang dan memerlukan sokongan lain untuk kemudahan mobiliti mereka (Hoedemaeker, 2013). Harada et al. (2013) mendapati, kebolehan kognitif seperti penaakulan konsep, ingatan, dan kelajuan pemprosesan berkurangan seiring dengan peningkatan usia. Lindstrom-Forneri et al. (2010) menegaskan bahawa kekurangan mana-mana bahagian kognitif yang diperlukan boleh memberi kesan negatif terhadap kebolehan memandu yang memerlukan membuat keputusan dan tindak balas pantas berdasarkan situasi serta-merta. 
		Pengalaman memandu individu turut dinyatakan sebagai salah satu faktor yang mempengaruhi kompetensi pemanduan. Seperti yang dinyatakan Bahrampouri et al. (2021), pengalaman memandu dan berlatih melalui peningkatan pengetahuan dan kemahiran pemandu mempengaruhi kecekapan pemanduan seseorang. Misalnya, warga emas mempunyai kebolehan menjangka membantu pemandu mengelakkan bahaya (Lindstrom-Forneri et al., 2010). Kajian-kajian terdahulu menghimpunkan limpahan fakta yang penting untuk memperjelas isu berkaitan kompetensi pemanduan, khususnya melibatkan warga emas.  Namun, kajian yang menujahkan fokus kajian terhadap kompetensi pemanduan dalam kalangan warga emas, di Sabah masih kurang diberi perhatian. Kertas kerja ini mengenal pasti kesediaan dan keupayaan warga emas dalam pemanduan kenderaan persendirian di Sabah. 


Metodologi 
 
Kajian menggunakan pendekatan kaedah campuran. Kota Kinabalu mempunyai jumlah penduduk seramai 134,600 warga emas berumur 60 tahun ke atas (Jabatan Perangkaan Malaysia, 2017). Berdasarkan Krejcie dan Morgan (1970), maksimum 644 set borang soal selidik telah diedarkan kepada saiz sampel responden untuk memenuhi persampelan warga emas. Oleh itu, persampelan bertujuan digunakan untuk mengedarkan borang kaji selidik kepada 644 warga emas berumur 60 tahun ke atas. Kajian ini menemu bual lima orang informan untuk menyokong dapatan kajian. Analisis data menggunakan pendekatan deskriptif peratusan dan inferensi iaitu analisis khi kuasa dua (Chi-Square). Data yang telah diperoleh melalui temu bual dianalisis dengan menggunakan analisis literal dengan menekankan aspek perkataan dan bahasa yang digunakan, bentuk dan struktur dialog serta kandungan literal bagi menggambarkan maksud sebenar yang ingin disampaikan oleh informan (Suriati & Colonius, 2008).


Lokasi kajian

Kota Kinabalu mempunyai keluasan tanah 352.10 kilometer persegi dan berfungsi sebagai ibu negeri Sabah (Rajah 1). Dengan kadar pertumbuhan penduduk tahunan sebanyak 0.2 peratus, penduduk Sabah meningkat daripada 3.89 juta pada 2018 kepada 3.90 juta pada 2019. Pada 2019, penduduk warganegara menyumbang 71.1 peratus daripada jumlah Penduduk Sabah (Jabatan Perangkaan Malaysia, 2017). Bandar Kota Kinabalu telah menarik perhatian utama kerana pertumbuhan sosioekonominya yang lebih pesat berbanding daerah lain di Sabah. Kota Kinabalu telah mencapai purata jangka hayat 74.3 tahun (Jabatan Statistik Negara, 2019). Dengan lebih daripada tujuh peratus penduduk berusia 60 tahun ke atas, persediaan ke arah status negara tua sejajar dengan Rancangan Induk Pengangkutan Negara 2019-2030 telah mengutamakan trend populasi terhadap mobiliti mereka yang semakin lanjut usia. 

[image: ]

Rajah 1. Peta lokasi kajian
 
 
Dapatan dan perbincangan kajian
 
Profil demografi responden

Jadual 1 merupakan ringkasan demografi responden, iaitu terdiri daripada golongan warga emas Sabah. Majoriti (41.9%) responden adalah berumur dalam lingkungan 60-64 tahun, manakala hanya 11.8% warga emas yang berumur dalam lingkungan 71–74 tahun. Bagi umur lingkungan 65–70 tahun adalah sebanyak 32.8% responden, dan diikuti 13.5% warga emas berumur 75 tahun ke atas. Melihat kepada aspek jantina, 50.2% warga emas terdiri daripada lelaki, manakala 49.8% warga emas perempuan. Dari segi status pekerjaan, penemuan kajian menunjukkan hampir separuh daripada warga emas masih bekerja walaupun telah mencapai umur 60 tahun. Masing-masing 24.7% dan 17.9% responden bekerja sepenuh masa dan bekerja separuh masa. Manakala, 31.2% responden adalah tidak bekerja, diikuti 26.2% pula adalah suri rumah sepenuh masa.
		Selain itu, penemuan kajian juga menunjukkan sebilangan besar responden (39.1%) mempunyai pendapatan kurang daripada RM800 sebulan, dan diikuti pula dengan pendapatan RM801–RM1500 iaitu sebanyak 28.3% responden. Manakala, pendapatan RM1501-RM2000 dan RM3001 ke atas masing-masing mencatatkan 15.8% dan 6.5% responden. Selebihnya mempunyai pendapatan bulanan RM2001-RM2500 (5.9%) dan RM2501-RM3000 (4.3%). Jadual 1 turut memaparkan taburan responden dari segi masalah kesihatan yang dialami oleh responden. Majoriti (26.2%) warga emas mempunyai masalah penglihatan (mata kabur), diikuti sakit lutut (19.6%), tekanan darah tinggi (15.7%), kencing manis (12.2%), penyakit jantung (12.0%), keletihan (10.9%), dan penyakit lain (3.5%)  seperti strok dan Alzheimer. Seperti yang dinyatakan oleh Radziah (2013), kejadian masalah penglihatan terhad meningkat dengan ketara di kalangan warga emas berumur 70 tahun dan ke atas.

Jadual 1. Demografi responden

	No
	Demografi responden
	Kekerapan (orang)
	Peratus (%)

	1
	Umur
60-64 tahun
65-70 tahun
71-74 tahun
75 tahun dan ke atas
	
270
211
76
87
	
41.9
32.8
11.8
13.5

	2
	Jantina
Lelaki
Perempuan
	
323
321
	
50.2
49.8

	3.
	Status Pekerjaan (pada masa kini)
Bekerja Sepenuh masa
Bekerja Separuh masa
Tidak Bekerja
Suri rumah
	
159
115
201
169
	
24.7
17.9
31.2
26.2

	4.
	Pendapatan bulanan
< RM800
RM801 - RM1500
RM1501 - RM2000
RM2001 - RM2500
RM2501 - RM3000
> RM3001
	
252
182
102
38
28
42
	
39.1
28.3
15.8
5.9
4.3
6.5

	5.
	Masalah kesihatan yang dialami
Masalah penglihatan (mata kabur)
Kelelahan (asthma)
Kencing manis
Tekanan darah tinggi
Sakit Jantung
Sakit Lutut
Lain-lain
	
168
70
79
101
77
126
23
	
26.2
10.9
12.2
15.7
12.0
19.6
3.5



Hubungkait keupayaan memandu dengan faktor sosio-demografi 

Rajah 2 menunjukkan 47 peratus responden masih mempunyai keupayaan memandu walaupun telah mencapai umur 60 tahun dan ke atas. Penemuan ini membuktikan masih ramai warga emas yang berupaya memandu kenderaan persendirian bagi memenuhi keperluan mobiliti mereka. Sebahagian lagi mungkin bergantung kepada pemanduan ahli keluarga, mula lebih banyak berjalan dan cenderung menggunakan pengangkutan awam (Nobis & Kuhnimhof, 2018) seiring dengan peningkatan usia mereka.



Rajah 2. Keupayaan memandu warga emas

a.  Hubungkait keupayaan memandu dengan faktor umur  

Semakin meningkat umur warga emas di Sabah, semakin kurang kecenderungan untuk memandu. Analisis khi kuasa dua (Jadual 2) menunjukkan terdapat perkaitan yang signifikan di antara umur dan keupayaan memandu warga emas, X2=49.766a, k < .05. Taburan frekuensi (Jadual 2) menunjukkan majoriti 55.9 peratus responden yang berumur 60–64 tahun masih mempunyai keupayaan memandu kenderaan, diikuti 50.7 % warga emas berumur 65-70 tahun, dan 47.4 % warga emas berumur 71–74 tahun. Manakala, keupayaan memandu warga emas dilihat semakin berkurangan bagi kategori umur 75–80 tahun (81.1%), 81–84 tahun (92%), dan > 85 tahun (100%). Penemuan ini selari dengan Wong et al. (2018) yang menyatakan bahawa warga emas yang selama ini memandu, pada tahap umur tertentu tidak lagi berdaya untuk mengemudi kenderaan persendirian, termasuk keupayaan memandu, berbasikal atau berjalan kaki yang semakin berkurangan. Lee dan Bowes (2016) turut mendapati bahawa warga emas cenderung menunjukkan puncak perjalanan yang tinggi semasa mereka berada diawal tahun persaraan, iaitu antara 60-70 tahun, kemudian berkurangan ketika mencapai usia 75 tahun ke atas.

Jadual 2. Perbezaan keupayaan memandu berdasarkan umur

	Keupayaan memandu
	Umur

	
	60–64 tahun
(%)
	65-70 
tahun
(%)
	71–74 tahun
(%)
	75–80 tahun
(%)
	81–84 tahun
(%)
	>85 tahun
(%)

	Ya
	55.9
	50.7
	47.4
	18.9
	8.0
	0

	Tidak
	44.1
	49.3
	52.6
	81.1
	92.0
	100

	Jumlah
	100.0
	100.0
	100.0
	100.0
	100.0
	100.0


Khi kuasa dua= 49.766a, Signifikan= 0.05

b.  Hubungkait keupayaan memandu dengan faktor jantina

Jadual 3 menunjukkan perbezaan hubungan antara keupayaan memandu dan jantina responden. Penemuan kajian mendapati bahawa warga emas lelaki (65.3%) lebih berupaya memandu kenderaan persendirian berbanding warga emas perempuan (29.6%). Mitchell (2018) menyatakan bahawa wanita lebih cenderung daripada lelaki untuk melakukan perjalanan sebagai penumpang kereta, dan berlaku peningkatan perjalanan sebagai penumpang kereta apabila wanita mencapai umur 50 tahun dan ke atas. Hal ini jelas membuktikan warga emas perempuan lebih begantung kepada kenderaan persendirian sebagai penumpang. Analisis khi kuasa dua menunjukkan terdapat perkaitan yang signifikan di antara jantina dan keupayaan memandu warga emas, X2=82.418a, k < .05. Penemuan ini juga selari dengan Ismail et al. (2017) yang mendapati bahawa peningkatan umur menyebabkan warga emas wanita mengurangkan jumlah perjalanan harian mereka.

Jadual 3. Perbezaan keupayaan memandu berdasarkan jantina

	Keupayaan memandu
	Jantina

	
	Lelaki
(%)
	Perempuan
(%)

	Ya
	65.3
	29.6

	Tidak
	34.7
	70.4

	Jumlah
	100.0
	100.0


                    Khi kuasa dua= 82.418a, Signifikan= 0.05

c.  Hubungkait keupayaan memandu dan faktor masalah kesihatan

Hasil analisis khi kuasa dua menunjukkan terdapat perkaitan yang signifikan di antara keupayaan memandu dan masalah kesihatan warga emas, X2=28.238a, k < .05. Taburan frekuensi (Jadual 4) mendapati majoriti responden yang mempunyai masalah kesihatan, tidak lagi berkeupayaan memandu kenderaan (60.1% responden). Sementara itu, warga emas yang tidak mempunyai sebarang masalah kesihatan (61.9%) lebih berdikari untuk memandu kenderaan persendirian bagi memenuhi keperluan mobiliti mereka. Penemuan ini selari dengan kajian Chatterji et al. (2008) mendapati 18 peratus penduduk warga emas mengalami masalah kesihatan yang melibatkan aktiviti pemanduan mereka. Keperluan fizikal yang semakin lemah menyebabkan kebergantungan terhadap pemanduan kenderaan semakin kurang dan memerlukan sokongan lain untuk kemudahan mobiliti mereka (Harifah et al., 2018). Kajian oleh Fatimah dan Moridpour (2019) turut mendapati bahawa majoriti warga emas di Melbourne berhenti memandu kenderaan, kerana keadaan kesihatan yang lemah dan trend penggunaan mod pengangkutan awam meningkat akibat kehilangan keupayaan memandu dalam kalangan warga emas yang mengalami masalah kesihatan seperti masalah penglihatan, dan tindak balas kebolehan kognitif lambat.

Jadual 4. Perbezaan keupayaan memandu berdasarkan masalah kesihatan
	Keupayaan memandu
	Masalah kesihatan

	
	Mempunyai masalah kesihatan
 (%)
	Tidak mempunyai masalah kesihatan
(%)

	Ya
	39.9
	61.9

	Tidak
	60.1
	38.1

	Jumlah
	100.0
	100.0


           Khi kuasa dua= 28.238a, Signifikan= 0.05

d. Hubungkait keupayaan memandu dan status pekerjaan

Pada masa ini, orang ramai beranggapan bahawa warga emas tidak lagi bekerja apabila mereka telah mencapai usia 60 tahun ke atas. Namun, realitinya terdapat segelintir warga emas yang masih bekerja dan masih berkeupayaan untuk memandu. Analisis khi kuasa dua menunjukkan terdapat perkaitan yang signifikan di antara keupayaan memandu dan status pekerjaan warga emas, X2=64.151a, k < .05. Menerusi taburan frekuensi (Jadual 5), majoriti warga emas yang bekerja masih berkeupayaan memandu, iaitu masing-masing dengan 59.7 peratus (bekerja sepenuh masa), dan 63.5 peratus (bekerja separuh masa). Manakala, taburan frekuensi menjelaskan warga emas yang merupakan suri rumah sepenuh masa tidak lagi berkeupayaan memandu (77.5%). Penemuan ini selari dengan Schwanen et al. (2001) yang mendapati bahawa suri rumah jarang melakukan perjalanan keluar dari rumah disebabkan wujudnya kebergantungan terhadap pengangkutan awam.

Jadual 5. Perbezaan keupayaan memandu berdasarkan status pekerjaan

	Keupayaan memandu
	Status pekerjaan

	
	Bekerja sepenuh masa
(%)
	Bekerja separuh masa
(%)
	Tidak bekerja
(%)
	Suri rumah

	Ya
	59.7
	63.5
	49.8
	22.5

	Tidak
	40.3
	36.5
	50.2
	77.5

	Jumlah
	100.0
	100.0
	100.0
	100.0


      Khi kuasa dua= 64.151a, Signifikan= 0.05

Perbincangan penemuan kajian

Secara rumusannya, kajian ini melihat bahawa warga emas perlu diberi peluang untuk memandu kerana penemuan kajian menunjukkan keupayaan memandu individu dipengaruhi oleh beberapa faktor, iaitu faktor umur, jantina, masalah kesihatan, dan juga status pekerjaan. Berdasarkan dapatan temu bual mendalam, warga emas sememangnya kurang bersetuju sekiranya lesen memandu warga emas yang berumur 70 tahun perlu ditarik semula dan dilarang memandu (Jadual 6–10).
		Melihat kepada faktor umur, masih ramai warga emas yang masih berupaya memandu, walaupun umur mereka telah mencapai 70 tahun. Penemuan ini selari dengan pandangan warga emas yang ditemu bual (Jadual 6), informan (2) yang berumur 65 tahun memiliki lesen memandu mengangkut barangan (GDL) sehingga kini dan masih berkeupayaan untuk memandu lori mengangkut tanaman kelapa sawitnya.

Jadual 6. Faktor umur mempengaruhi keupayaan memandu warga emas

	Informan 2, umur 65 tahun.
	Faktor umur
“...Saya sebenarnya setuju sekiranya umur 70 tahun perlu diberi kelayakan untuk terus memandu, kerana ianya bergantung kepada kesihatan individu tersebut. Sebagai contoh, saya sekarang berumur 70 tahun, namun masih boleh memandu lori untuk mengangkut kelapa sawit dan mempunyai lesen mengangkut barangan (GDL). Oleh itu, warga emas yang berumur 70 tahun sebenarnya masih boleh memandu tetapi bergantung kepada tahap kesihatannya seperti Tun Dr Mahathir (Bekan Perdana Menteri Malaysia) berumur 90 tahun juga masih memandu....”

	
	Faktor keselamatan
Kami warga emas lebih berhati-hati dan cermat memandu berbanding anak-anak muda, lagipun kami ke tempat kerja saja yang sudah hari-hari. Mengikut pengalaman saya, lebih ramai golongan muda yang terlibat dengan kemalangan jalan raya berbanding warga emas yang berumur 70 tahun. Golongan muda sering terlibat dengan kes lumba haram, dan memandu dalam keadaan mabuk. Oleh itu, kebanyakkan warga emas ini memandu ikut peraturan lalu lintas yang telah ditetapkan...”



		Pandangan yang sama turut diutarakan oleh informan (2) (3) (4) iaitu, diberi kelayakan untuk memandu dikekalkan kepada warga emas dan ianya bergantung keadaan kesihatan individu (warga emas) berkenaan. Masalah kesihatan, khususnya melibatkan fizikal warga emas mempengaruhi keupayaan mereka untuk memandu kenderaan. Hal ini membuktikan tahap kesihatan individu (warga emas) perlu dititikberatkan terlebih dahulu sebelum larangan memandu kenderaan sendiri dikenakan ke atas warga emas yang berumur 70 tahun (Jadual 7).

Jadual 7. Faktor kesihatan mempengaruhi keupayaan memandu warga emas

	Informan 3, umur 68 tahun.
	Faktor kesihatan
“...Saya turut bersetuju sekiranya pihak kerajaan tidak mengehadkan lesen memandu dalam kalangan warga emas yang berumur 70 tahun. Hal ini berkait rapat dengan faktor kesihatan individu, selagi masih sihat dan masih boleh memandu, saya rasa tidak perlu menghalang warga emas untuk memandu kenderaan sendiri. Hal ini kerana warga emas juga perlu bergerak sendiri apabila anak-anak tidak berada dekat dengan mereka. 

	
	Faktor sosial/riadah
Saya tinggal berdua saja dengan isteri, kalau ada keperluan kecemasan, saya perlu bergerak dan memandu kenderaan sendiri. Saya juga selalu melapangkan masa memandu untuk kopi2 dengan kawan. Oleh itu, warga emas memerlukan lesen memandu dan memandu sendiri selagi masih sihat...”



Informan (3) mempunyai pandangan bahawa warga emas perlu diberi peluang untuk memandu kenderaan sendiri, kerana selagi mereka masih sihat dan boleh memandu seharusnya tidak ada halangan dalam mengehadkan lesen memandu dalam kalangan warga emas yang berumur 70 tahun. Perspektif ini perlu diambil kira apabila warga emas yang tinggal bersendirian dan perlu keluar berurusan sekiranya ada keperluan kecemasan, dengan memandu kenderaan sendiri. Oleh itu, warga emas yang berumur 70 tahun wajar diberi peluang untuk terus memiliki lesen memandu bagi memenuhi permintaan mobiliti mereka.
		Menerusi Jadual 8 di bawah, penemuan kajian turut menunjukkan masih ramai warga emas yang bekerja dan masih berkeupayaan memandu kenderaan bagi memenuhi keperluan mobiliti mereka. Informan (1) berpendapat bahawa pihak kerajaan tidak seharusnya menarik semula lesen memandu bagi warga emas yang telah mencapai umur 70 tahun, hal ini kerana pada masa kini masih terdapat ramai warga emas yang berupaya untuk memandu kenderaan sendiri. Di samping itu, berdasarkan pengalaman sebagai warga emas, informan (1) menjelaskan bahawa golongan muda lebih ramai terlibat dengan kemalangan jalan raya berbanding warga emas.

Jadual 8. Status pekerjaan mempengaruhi keupayaan memandu warga emas

	Informan 1, umur 60 tahun.
	Faktor status pekerjaan
“...Saya sangat bersetuju sekiranya pihak kerajaan melanjutkan lesen memandu bagi warga emas yang telah mencapai umur 70 tahun. Hal ini kerana masih ramai warga emas yang berupaya (masih sihat) untuk memandu kenderaan sendiri, dan masih ada warga emas yang bekerja, serta berupaya memandu kenderaan untuk pergi ke tempat kerja. 

	
	Faktor ekonomi
“...Saya bekerja untuk menampung kehidupan selepas pencen, selagi boleh memandu ke tempat kerja, saya akan terus memandu sebagai sumber rezeki saya...”



	Bagi aspek jantina (Jadual 9), kajian turut mendapati bahawa warga emas lelaki lebih berkeupayaan memandu berbanding warga emas wanita yang bergantung kepada kenderaan (penumpang) yang dipandu oleh ahli keluarga, mahupun anak-anak. Informan (5) yang merupakan warga emas wanita tidak mahir memandu kenderaan, dan bergantung kepada suami untuk melakukan perjalanan. Hal ini kerana informan (5) berpendapat bahawa warga emas lelaki lebih mahir memandu berbanding wanita, kerana lelaki telah terbiasa memandu ketika mereka muda.

Jadual 9. Faktor jantina mempengaruhi keupayaan memandu warga emas

	Informan 5, umur 69 tahun.
	Faktor jantina
“...Saya juga bersetuju sekiranya pihak kerajaan melanjutkan lesen memandu bagi warga emas yang telah mencapai umur 70 tahun. Saya bergantung kepada suami yang memandu kenderaan sendiri  Oleh itu, lelaki lebih mahir memandu walaupun mereka sudah tua kerana mereka sudah terbiasa dari muda seperti suami saya. Sekarang ini memang warga emas perempuan kurang sudah memandu sebab lebih suka duduk di rumah dan kalau ada keperluan, minta bantuan suami dan anak-anak sahaja...”

	
	Faktor kemudahan
“..Saya selalu bersama suami keluar berbelanja beli barang keperluan. Suami memandu berhati-hati, kalau naik bas pun, kami tidak kuat lagi untuk menunggu bas datang..”



	Berdasarkan penemuan kajian, isu kompetensi pemanduan dalam kalangan warga emas dilihat menyumbang kepada peningkatan kadar kemalangan jalan raya. Salah satu langkah bagi mengatasi isu tersebut adalah membuat pemeriksaan/penilaian semula kelayakan pemilikan lesen memandu dalam kalangan warga emas. 
	Seperti yang dicadangkan oleh informan (4) (Jadual 10), pihak kerajaan perlu melaksanakan pemeriksaan, mahupun penilaian semula terhadap kelayakan untuk memiliki lesen memandu, khususnya bagi golongan warga emas yang telah mencapai umur 70 tahun. Salah satu penilaian yang perlu diutamakan adalah tahap kesihatan warga emas. Misalnya, pemeriksaan yang melibatkan penglihatan (mata) dan pendengaran.

Jadual 10.  Cadangan pelaksanaan penilaian kelayakan memiliki lesen memandu

	Informan 4, umur 70 tahun.
	“...Pandangan saya sama seperti warga emas yang lain, iaitu saya bersetuju dengan saranan mengekalkan lesen memandu bagi warga emas yang berumur 70 tahun. Hal ini bergantung kepada keadaan kesihatan warga emas tersebut, sekiranya warga emas telah mencapai umur 80 atau 90 tahun, namun masih berupaya untuk memandu, mereka perlu diberi lesen. Kecuali diadakan atau dilaksanakan semula pemeriksaan/penilaian bagi yang berumur 70 tahun ke atas. Misalnya pemeriksaan mata, sekiranya pemeriksaan mata dalam keadaan baik, apa salahnya memberi lesen kepada warga emas. Oleh itu, sekiranya hasil pemeriksaan membuktikan pemeriksaan mata kurang baik, maka warga emas boleh dilarang untuk memiliki lesen memandu lagi...”



		Langkah tersebut selari dengan kenyataan Pengarah, Jabatan Siasatan dan Penguatkuasaan Trafik Bukit Aman, dalam laporan Berita Harian bertarikh 24 September 2021, beliau mengesyorkan perlunya ada syarat khas untuk pemegang lesen memandu dalam kalangan warga emas sebelum memperbaharui dokumen perlesenan, seperti pengesahan kesihatan oleh pakar kesihatan.  Beberapa negara seperti United Kingdom (UK), Australia, Amerika Syarikat (AS) dan Britain telah mengenakan peraturan khas untuk pembaharuan lesen memandu di kalangan pemandu yang lebih tua (Langford et al., 2004; Christopher & Mitchell, 2013; Insurance Institute for Highway Safety, 2018). Dasar ini bertujuan untuk mengurangkan kadar kemalangan dalam kalangan warga emas (Rosli et al., 2020).
Kesimpulan

Kajian ini untuk mengenal pasti kompetensi warga emas dalam  pemanduan kenderaan persendirian. Pemanduan dalam kalangan warga emas seringkali dikaitkan oleh faktor kesihatan dan risiko kemalangan. Namun pemanduan mereka tidak seharusnya dinilai berdasarkan faktor peningkatan umur semata-mata. Ramai warga emas dalam era abad ke-21 masih sihat dan memberi sumbangan sosial dan ekonomi negara, walau keupayaan fizikal semakin terhad. Kebanyakan mereka telah memiliki dan memandu kenderaan persendirian sebelum umur bersara. Oleh itu, kompentesi pemanduan adalah dinilai atas dasar pengalaman yang diperolehi semasa usia muda mereka.  Mereka lebih berhati-hati ketika memandu, bersabar dan mematuhi peraturan jalanraya, serta menggunakan jalanraya yang rutin dilalui.
		Warga emas masih perlu mengakses mobiliti mereka ke tempat kerja (bagi yang masih bekerja), membeli barangan harian, ke klinik kesihatan dan beriadah bersama kawan-kawan.   Perkhidmatan pengangkutan awam (bas), bukanlah pilihan alternatif mereka kerana terpaksa menunggu dan berjalan jauh ke perhentian bas. Sehubungan itu, masih ramai warga emas yang terus memandu untuk jarak yang berdekatan dengan penempatannya. Keperluan untuk memandu adalah keutamaan terutama yang tinggal hanya bersama pasangan atau yang berjauhan dengan anak-anak dan keluarga.
		Namun warga emas tidak selamanya mampu memandu. Kajian akan datang adalah mengenal pasti alternatif supaya warga emas dapat mengekalkan mobiliti mereka.  Mereka perlu mengadakan pemeriksaan kesihatan untuk kelayakan pemilikan lesen memandu, diberi lesen khas (seperi teksi, grab, dan sebagainya) atau kenderaan yang direkabentuk khas yang bersesuaian dengan keperluan fizikal dan kesihatan mereka.  Pengurusan lalu lintas dan infrastruktur laluan perlu mengambilkira keselamatan pemanduan warga emas seperti pemasangan papan tanda yang jelas, serta persimpangan yang selamat.
		Sehubungan itu, pihak berkepentingan perlu melihat semua sudut, termasuk faktor sosio-demogarfi warga emas untuk memastikan kompetensi pemanduan mereka terus terpelihara dan sekali gus mengekalkan kualiti hidup warga emas.

